
　〈何利而自貶損如是耶不惟國珍有輕覆驕縱之心四方覬覦者聞之亦奚憚而不稱兵也況此事在壬辰癸〉

　〈已閒猶諉之勢有所不能而國珍作孽時則汝穎蘄黃之兵未起也是在元謂之首亂以天下之全力不能制〉

　〈一海隅寇耶觀劉基之言不用則知國珍之必不可制觀國珍之不可制則知元祚之必亡矣若我　聖祖之〉

　〈於國珍服則待之不疑叛則討之不赦觀其遣還質子數言推誠布公豈非天地覆載之量帝王緩世之略乎〉

　〈雖然國珍當我　聖祖招諭之初其揣逆順測成敗甚明此非有過人之識不能也使其率義旅歸附不失爲〉

　〈開國之元動矣乃反覆觀望狐疑不自決卒至國滅身虜恤哉〉

　〈胡粹中曰猛虎出林蛟龍失水人皆得以制之國珍搆兵六年屢敗官軍阻江海以自固蓋未可以易勝也若〉

　〈因其請降厚以爵祿導之臣順使彼無失其富貴不憂乎危亡則雖強暴之性可馴而爲忠義矣乃以治中移〉

　〈之他路是激其怒而使之再叛也元朝處置若此豈不謂之國無人焉者哉〉

五月張士誠陷高郵元淮南行省遣守臣李齊招降之不

從又攻陷興化縣元行省以左丞偰哲篤守高郵出李齊

守甓杜湖會數賊呼噪乘閒入掠城中偰哲篤等聞之倉

卒遁走士誠卽入據高郵李齊聞變還趣城城門閉不得

入士誠稱王國號周改元天祐元遣集賢侍制烏馬兒孫

撝齎詔諭之詒言請李知府來始納詔行省趣李齊往至

則下之獄幷拘詔使不遣又叱齊使跪齊不屈大罵日吾

膝如鐵豈爲賊屈士誠怒使曳倒搥碎其膝而剮之時論

大廷三魁若李黼泰不花李齊皆不負所學云

上率徐達等略定遠張家堡有民兵號驢牌寨　上與費

聚等三百人抵其營以計取之得壯士三子有秦把頭者

--

聚衆於豁鼻山結寨復以義招降之得八百餘人定遠繆

大亨初起義兵爲元攻濠不克元兵潰散大亨獨以二萬

餘衆屯横澗山　上命花雲等夜襲破之大亨乃舉衆降

○定遠人馮國用豐儀峻整器量恢豁弟國勝美貌長驅

勇毅多智兄弟竝喜讀書尤喜讀孫武子講論兵法夜分

不寐因亂里人推爲義長立寨保障鄉曲至是遇　上略

地至妙山國用率所部來　上見而奇之日爾被服若是

其儒生耶因問定天下計將安出國用對曰金陵龍蟠虎

踞眞帝王之都願先拔金陵而定鼎然後命將四出掃除

羣寇救生靈於水火勿貪子女玉帛倡仁義以收人心天

下不難定也　上大悅曰吾意正如是遂待以心膂俾兄

弟皆居帷幄賛兵政預機密宿衞左右國勝後改名勝又

字宗異○定遠人李善長來謁　上見其爲長者禮之與

語竟日皆合　上大喜遂留幕下掌書記預謀議賛軍務

畫餽餉甚見親信　上從容語長曰方今羣雄竝起非有

智者不可與謀議吾觀羣雄中持案牘及謀事者多毀左

右將士將士弗得效其能以至於敗主者安得獨存故相

繼而亡汝宜鑒其失務協諸將以成功無效彼所爲也遂

與俱攻滁陽下之時廬州合肥人吳復沈鷙少言笑勇略

過人遇亂聚衆立寨保護鄕里復爲千户至是率所部伏

